
GOUVÈNÈ CUOMO ANONSE FWA KARYÈ “HIRE OUR HEROES” NAN LONG ISLAND POU KONEKTE 

VETERAN YO AVÈK DJÒB YO 

 

Jodi a, Gouvènè Andrew M. Cuomo te anonse New York National Guard (Lagad Nasyonal New York) ap 

òganize Fwa Travay “Hire Our Heroes” mèkredi 14 out nan Farmingdale Armed Forces Reserve Center ki 

nan Konte Nassau. Evènman ap fèt ant 9:00 a.m. ak 1:00 p.m. epi l ap prezante 90 biznis ki pran 

angajman pou anboche veteran ak manm Lagad ak Rezèv.   

 

Gouvènè Cuomo di konsa, “Twòp veteran nou yo ki retounen lakay yo apre yo sèvi peyi nou an te batay 

pou jwenn travay, ki se rezon ki fè fwa karyè sa yo se resous ki enpòtan anpil. Pwogram Hire Our Heroes 

pale poukont li: li deziyen pou konekte konpayi k ap chèche anboche ewo sa yo ki te mete lavi yo an 

danje pou pwoteje kominote nou yo epi pou defann libète nou yo. Veteran ak manm sèvis nou yo ap 

pote bon jan eksperyans nan eksperyans militè yo ki kapab yon vrè resous pou biznis yo isit la nan Long 

Island. Sou non tout Nouyòkè yo, mwen di gason ak fanm sa yo mèsi pou sèvis yo, epi mwen ankouraje 

veteran lokal yo pou yo patisipe nan fwa djòb sa a k ap fèt mèkredi k ap vini an.” 

 

Evènman Farmingdale se youn nan anpil santèn yo òganize toupatou nan peyi a epi ki jwenn sipò Chanm 

Komès Etazini ak lòt enstitisyon tou. Fwa a deziyen pou pèmèt Sòlda Lagad Nasyonal ak Pilòt, manm 

Rezèv fòs lame, manm Sèvis Aktif, veteran, ak madanm/mari militè yo pou yo bay fiti patwon yo 

aplikasyon yo epitou pou yo aprann kijan pou itilize zouti pou chèche djòb. Yo deja òganize evènman 

sanblab nan Vil New York, Buffalo, Binghamton, Rochester ak Syracuse. 

 

Prèske 2,8 milyon Ameriken sèvi nan fòs lame depi 11 septanm 2011 - plis pase 40 pousan ladan yo se 

gason ki gen laj ant 25 ak 34 ane. Dapre chif Depatman Travay pibliye nan mwa jiyè, to chomaj pou tout 

veteran apre 11 septanm rive a 7,4 pousan, parapò avèk to nasyonal 7,2 pousan pou tout Ameriken yo. 

Anvan dènye chif sa yo, to chomaj pou veteran apre 11 septanm te rive a apeprè 12 pousan. 

 

Dapre chif Resansman Etazini, Eta New York se kay pou prèske yon milyon veteran, plis pase 67.000 

ladan yo ap viv nan Konte Nassau. To chomaj pou veteran Konte Nassau yo se 10,3 pousan. 

 

Majò Jeneral Patrick Murphy, Adjidan Jeneral New York, pral pale nan evènman an. 

Murphy di konsa, “Lagad Nasyonal New York asosye avèk Chanm Komès Etazini pou òganize fwa djòb sa 

yo paske nou vle asire Sòlda Sitwayen yo, alafwa prezan ak pase, jwenn yon opòtinite pou gen djòb. Sa 

ap fè Sòlda nou yo, Pilòt nou yo ak tout veteran nou yo vin sitwayen ki pwodiktif.” 

 

Sesyon enfòmasyon sou Hiring Our Heroes ap gen ladan yon sesyon nan salklas k ap kòmanse inèdtan 

anvan fwa anbochaj la, epi apre ap gen sesyon oryantasyon pwofesyonèl resous imèn yo ap fè pou chak 

moun apa avèk tout patisipan ki enskri davans yo. Sesyon oryantasyon yo ap konsantre sou teknik pou 

ekri rezime ak teknik pou fè entèvyou pou tout veteran ak patisipan manm sèvis k ap chèche djòb. 

 

Pandan evènman ki te fèt anvan nan Vil New York, 108 patwon te fè 710 entèvyou avèk moun ki t ap 

chèche djòb, epi yo te ofri djòb pou 90 nan veteran yo nan evènman an. 

 

Jiska prezan, efò Hire our Heroes te pèmèt plis pase 100.000 veteran, manm Lagad, manm Rezèv ak 

madanm/mari militè jwenn djòb, dapre Chanm Komès Etazini. Objektif kanpay la se pou jwenn djòb pou 

500.000 veteran, sòlda Lagad ak Pilòt, manm rezèv yo ak madanm/mari militè. 

 

Pou ede Sòlda Sitwayen yo ak Pilòt yo konekte avèk patwon ki vle anboche veteran fòs lame yo, Lagad 

Nasyonal New York kreye pwogram New York National Guard Job Zone. Manm fòs lame ki nan retrèt ap 

ede Sòlda Lagad yo ak Pilòt yo konprann kijan ladrès militè yo aplike nan espas travay sivil, epi y ap ede 

patwon yo konprann kisa veteran fòs lame yo ap pote nan mache travay la. 

 

Paj sitwèb Job Zone ap bay avètisman pou manm yo nan posib djòb ak lyen ki mennen nan sitwèb yo 

kapab itilize pou ede yo eksplike ladrès ak eksperyans yo vin genyen nan fòs lame pou patwon sivil yo. 

